
QASHQADARYO VILOYATIDA XIZMATLAR 
SOHASINING RIVOJLANISHNI TARTIBGA 

SOLISH TIZIMI

Achilova Firuza Kurbanovna
Abu Rayhon Beruniy nomidagi 

Urganch davlat universiteti 
mustaqil izlanuvchisi, i.f.f.d. (PhD), 

e-mail: achilovaf@gmail.com
ORCID: 0000-0002-8358-5416, 

Annotatsiya. Ushbu maqolada Qashqadaryo viloyatida xizmatlar sohasini rivojlantirishni tartibga solish zaruriyati hamda 
uning institutsional va iqtisodiy mexanizmlari yoritilgan. Shuningdek, viloyatda xizmatlar sohasini samarali tartibga solish 
tizimini takomillashtirish bo‘yicha ilmiy asoslangan xulosalar va amaliy tavsiyalar bayon etilgan.

Kalit so‘zlar: Qashqadaryo viloyati, xizmatlar sohasi, xizmatlar bozori, tartibga solish, rivojlantirish, boshqaruv tizimi.
Abstract. This article examines the necessity and institutional-economic mechanisms for regulating the development 
of the service sector in the Kashkadarya region. It also presents scientifically grounded conclusions and practical 
recommendations for improving the system of effective regulation of the service sector in the region.

Keywords: Kashkadarya region, service sector, service market, regulation, development, management system.
Аннотация. В статье рассматриваются необходимость и институционально-экономические механизмы 
регулирования развития сектора услуг в Кашкадарьинской области. Также представлены научно обоснованные 
выводы и практические рекомендации по совершенствованию системы эффективного регулирования развития 
сектора услуг в регионе.

Ключевые слова: Кашкадарьинская область, сектор услуг, рынок услуг, регулирование, развитие, система 
управления.

K I R I S H
Qashqadaryo viloyatida xizmatlar sohasi hududiy iqtisodiyotning yetakchi tarmoqlaridan biri sifatida aholi 

bandligini ta’minlash, daromadlar darajasini oshirish, tadbirkorlik muhitini yaxshilash hamda mintaqaning 
ijtimoiy-iqtisodiy barqarorligini mustahkamlashda muhim o‘rin tutadi. Olib borilgan tadqiqotlar shuni ko‘rsatadiki, 
xizmatlar sohasining barqaror rivojlanishi samarali tartibga solish tizimi, puxta institutsional mexanizmlar va 
zamonaviy boshqaruv yondashuvlariga bevosita bog‘liqdir. Shu bois hududlarning o‘ziga xos tabiiy-iqtisodiy 
xususiyatlarini inobatga olgan holda xizmatlar sohasini rivojlantirish, tadbirkorlik subyektlarini moliyaviy resurslar 
va infratuzilma bilan ta’minlash, ular uchun qulay soliq rejimlarini shakllantirish dolzarb vazifa hisoblanadi.

Mazkur yo‘nalishda O‘zbekiston Respublikasi Prezidentining 2022-yil 27-yanvardagi “Xizmatlar sohasini 
rivojlantirishga oid qo‘shimcha chora-tadbirlar to‘g‘risida”gi PQ-104-sonli qarori qabul qilinib, xizmatlar sohasini 
kengaytirish va uning ulushini oshirish bo‘yicha tizimli choralar belgilandi [1].

Shuningdek, Qashqadaryo viloyatining tabiiy-iqtisodiy, jumladan turistik salohiyatidan samarali foydalanish, 
master-reja asosida zamonaviy xizmat ko‘rsatish va mehmonxona majmualari, madaniy-sog‘lomlashtirish, 
savdo-ko‘ngilochar hamda boshqa obyektlarni barpo etish, qo‘shimcha ish o‘rinlari yaratish maqsadida 
O‘zbekiston Respublikasi Prezidentining 2023-yil 28-noyabrdagi “Qashqadaryo viloyatining tog‘li-rekreatsion 
hududlarida zamonaviy xizmat ko‘rsatish va turizm obyektlarini barpo etish chora-tadbirlari to‘g‘risida”gi 
PQ-376-sonli qarori qabul qilindi [2].

Mazkur normativ-huquqiy hujjatlar Qashqadaryo viloyatida xizmatlar sohasini rivojlantirish va uni samarali 
tartibga solish tizimini takomillashtirish uchun mustahkam institutsional asos yaratmoqda.

M A V Z U G A  O I D  A D A B I Y O T L A R  S H A R H I
Tadqiqotlarda Qashqadaryo viloyatida xizmat ko‘rsatish sohalarida aholi bandligini oshirish muammolari, 

davlat tomonidan amalga oshirilayotgan bandlik siyosati hamda xizmatlar sohasida bandlikni kengaytirishning 
kuchli va zaif tomonlari, imkoniyatlari va mavjud muammolarini aniqlashga qaratilgan SWOT-tahlillar muhokama 
qilingan [3]. Qashqadaryo viloyatida xizmatlar sohasining yalpi hududiy mahsulotdagi ulushi yil sayin ortib 
borayotgani mazkur tarmoqning hududiy iqtisodiy o‘sish drayveriga aylanayotganini ko‘rsatadi. Shu bilan birga, 
mavjud rekreatsion salohiyatdan samarali foydalanish asosida ichki va tashqi turizmni rivojlantirish zarurligi 
ilmiy tadqiqotlarda alohida ta’kidlangan [4].

Savdo, transport, aloqa, moliyaviy xizmatlar, turizm, ta’lim va sog‘liqni saqlash xizmatlari hududiy iqtisodiyot 
tarkibida yetakchi yo‘nalishlar sifatida shakllangan. Biroq xizmatlar sohasining rivojlanishi hududlar kesimida 
notekis bo‘lib, shahar va qishloq joylari o‘rtasida muayyan tafovutlar saqlanib qolmoqda.

Ilmiy manbalarda xizmatlar sohasini tartibga solish tizimi davlat, bozor va institutlar o‘rtasidagi o‘zaro 
hamkorlikka asoslangan ko‘p bosqichli mexanizm sifatida talqin qilinadi. Mazkur mexanizm xizmatlar bozorining 
barqaror faoliyat yuritishi, raqobat muhitini rivojlantirish hamda iste’molchilar manfaatlarini himoya qilishga 
qaratilgan. Qashqadaryo viloyatining ijtimoiy-iqtisodiy rivojlanish ko‘rsatkichlari tahliliga ko‘ra, hududlarning 
(shahar va tumanlarning) o‘ziga xos xususiyatlarini hisobga olgan holda investitsion siyosatning strategik 
ustuvor yo‘nalishlarini ishlab chiqish zarurati asoslab berilgan [5].

Tadqiqot natijalari shuni ko‘rsatadiki, Qashqadaryo viloyatida xizmatlar sohasini tartibga solish zarurati 
hududiy nomutanosibliklar, xizmatlar sifati va ulardan foydalanish imkoniyatlaridagi tafovutlar, kichik biznes va 
xususiy tadbirkorlikni rivojlantirish imkoniyatlarini kengaytirish zarurati hamda raqamli xizmatlardan foydalanish 
darajasini oshirish ehtiyoji bilan izohlanadi. Shu bilan birga, qishloq hududlarida xizmat ko‘rsatish sohasini 
rivojlantirish borasida ijobiy tendensiyalar kuzatilmoqda. Bu jarayon, avvalo, qishloq aholisining daromadlari 
ortishi va ijtimoiy infratuzilmaning takomillashuvi natijasida turmush tarzining modernizatsiyalashuvi bilan 
bog‘liqdir [6].

T A D Q I Q O T  M E T O D O L O G I YA S I
Mazkur tadqiqot ishini amalga oshirishda ilmiy tadqiqot metodologiyasida qo‘llaniladigan usullardan 

samarali foydalanildi. Xususan, ushbu maqolada Qashqadaryo viloyatida xizmatlar sohasining rivojlanishini 
tartibga solishni o‘rganishda mantiqiy fikrlash, ilmiy abstraksiyalash, ma’lumotlarni guruhlash, analiz va sintez, 
induksiya va deduksiya kabi usullardan foydalanildi.

T A H L I L  V A  N A T I J A L A R
Tahlillar shuni ko‘rsatadiki, Qashqadaryo viloyatida xizmatlar sohasini davlat tomonidan tartibga solish 

normativ-huquqiy, institutsional va moliyaviy mexanizmlar orqali amalga oshirilmoqda. Xususan, litsenziyalash 
va standartlashtirish, soliq imtiyozlari hamda subsidiyalar, davlat-xususiy sheriklik mexanizmlari, hududiy 
rivojlanish dasturlari va infratuzilmani modernizatsiya qilish choralari muhim ahamiyat kasb etmoqda. Biroq 
mazkur mexanizmlarning samaradorligi hududlar kesimida bir xil emasligi, ayrim xizmat turlarida davlat qo‘llab-
quvvatlash choralarini yanada manzilli va samarali yo‘naltirish zarurligi aniqlangan.

Xizmatlar sohasida bozor mexanizmlarining rivojlanishi va raqobat muhitining shakllanishi xizmatlar sifati 
hamda xilma-xilligini oshirishda muhim omil hisoblanadi. Qashqadaryo viloyatida kichik biznes subyektlari 
xizmatlar bozorining asosiy ishtirokchilari bo‘lib, savdo va transport xizmatlarida raqobat nisbatan yuqori 
darajada shakllangan. Shu bilan birga, bilimga asoslangan xizmatlar (IT, konsalting, moliyaviy xizmatlar)
ni rivojlantirish imkoniyatlari mavjud bo‘lib, ularni kengaytirish xizmatlar sohasini diversifikatsiya qilishda 
muhim ahamiyat kasb etadi. Mazkur holat xizmatlar bozorida raqobatni qo‘llab-quvvatlovchi va innovatsion 
yo‘nalishlarni rag‘batlantiruvchi choralarni kuchaytirish zarurligini ko‘rsatadi.

Tadqiqot natijalari shuni ko‘rsatdiki, xizmatlar sohasini tartibga solishda institutsional muhit muhim 
rol o‘ynaydi. Hududiy hokimiyat organlari, soha idoralari, tadbirkorlik subyektlari hamda jamoat tashkilotlari 
o‘rtasidagi hamkorlikni yanada muvofiqlashtirish, qarorlar qabul qilish jarayonlarida tizimlilikni kuchaytirish, 
monitoring va baholash mexanizmlarini takomillashtirish hamda axborot ochiqligini oshirish zarurati mavjud. 
Shu bois xizmatlar sohasini tartibga solish tizimini institutsional jihatdan mustahkamlash dolzarb vazifa 
hisoblanadi.

Xizmatlar sohasining zamonaviy rivojlanishi raqamli texnologiyalarni keng joriy etishni talab etadi. 
Tadqiqotlar Qashqadaryo viloyatida elektron savdo va onlayn xizmatlar ulushi ortib borayotganini ko‘rsatadi. 
Shu bilan birga, qishloq hududlarida raqamli xizmatlardan foydalanish darajasini oshirish, raqamli infratuzilmani 
kengaytirish va kadrlar salohiyatini mustahkamlash imkoniyatlari mavjud. Shuning uchun xizmatlar sohasini 
tartibga solish tizimida raqamlashtirish ustuvor yo‘nalish sifatida belgilanishi maqsadga muvofiqdir.

Xizmatlar sohasini samarali tartibga solish aholi turmush darajasi va ijtimoiy barqarorlikka bevosita ta’sir 
ko‘rsatadi. Qashqadaryo viloyatida xizmatlar tarmog‘ining kengayishi yangi ish o‘rinlari yaratish, ayollar va 
yoshlar bandligini oshirish hamda ijtimoiy xizmatlar sifatini yaxshilashga xizmat qilmoqda. Shu bilan birga, 
xizmatlarning hududlar kesimida muvozanatli rivojlanishini ta’minlash zarurati saqlanib qolmoqda.

Yuqoridagilardan kelib chiqib, Qashqadaryo viloyatida xizmatlar sohasini rivojlantirishni tartibga solish 
tizimi quyidagi yo‘nalishlarda tavsiflanadi (1-jadval).

1-jadval. Qashqadaryo viloyatida xizmatlar sohasining rivojlanishni tartibga solish tizimi1

№ Tartibga solish 
yo‘nalishlari Asosiy institutlar Qo‘llanilayotgan 

mexanizmlar Kutilgan natijalar

1 Davlat boshqaruvi Viloyat hokimligi va Iqtisodiyot 
va moliya boshqarmasi

Hududiy dasturlar va 
qarorlar Xizmatlar ulushini oshirish

2 Qonunchilik va me’yoriy 
baza

Oliy Majlis va Vazirlar 
Mahkamasi

Qonunlar, farmonlar va 
qarorlar

Tadbirkorlik uchun 
huquqiy muhit

3 Moliyaviy qo‘llab-
quvvatlash

Tijorat banklari va davlat 
jamg‘armalari

Imtiyozli kreditlar va 
subsidiyalar Yangi xizmat korxonalari

4 Investitsiya siyosati Investitsiyalar agentligi Loyihalar va investorlar 
uchun imtiyozlar

Xorijiy va ichki 
investitsiyalar

5 Infratuzilmani 
rivojlantirish

Kommunal xizmatlar va AKT 
idoralari Yo‘l, internet va logistika Xizmatlar sifatini oshirish

6 Raqamlashtirish Raqamli texnologiyalar 
vazirligi va IT Park

Elektron xizmatlar va 
onlayn platformalar

Raqamli xizmatlar 
kengayishi

7 Kadrlar tayyorlash OTM va professional ta’lim Ta’lim dasturlari va qayta 
tayyorlash Malakali mutaxassislar

8 Turizm xizmatlari Turizm qo‘mitasi Turistik klasterlar Turizm daromadlari o‘sishi
9 Nazorat va monitoring Milliy Statistika qo‘mitasi Hisobotlar va tahlil Samaradorlikni baholash

10 Xususiy sektorni 
rag‘batlantirish Savdo-sanoat palatasi Soliq imtiyozlari Kichik biznes ulushi 

oshishi

Ushbu 1-jadval ma’lumotlariga ko‘ra, Qashqadaryo viloyatida xizmatlar sohasini rivojlantirishni tartibga 
solish tizimi kompleks va ko‘p bosqichli xususiyatga ega. Mazkur tizim davlat, bozor va institutsional 
mexanizmlarning o‘zaro uyg‘unlashuviga asoslanadi. Ushbu mexanizmlarni quyidagicha izohlash mumkin:

birinchidan, davlat boshqaruvi va qonunchilik asoslari xizmatlar sohasida barqaror huquqiy muhitni 
shakllantirishga xizmat qiladi. Prezident farmonlari va hududiy rivojlanish dasturlari xizmatlar sohasining 
ustuvor tarmoq sifatida rivojlanishiga turtki bermoqda.

ikkinchidan, moliyaviy va investitsion qo‘llab-quvvatlash xizmatlar sohasida tadbirkorlik faolligini oshirishda 
muhim ahamiyat kasb etadi. Imtiyozli kreditlar, subsidiyalar va davlat kafolatlari yangi servis korxonalarining 
tashkil etilishiga hamda ularning barqaror faoliyat yuritishiga imkon yaratadi.

uchinchidan, raqamlashtirish va infratuzilmani rivojlantirish xizmatlar sohasining sifat jihatdan yangi 
bosqichga ko‘tarilishini ta’minlaydi. Elektron tijorat, onlayn bank xizmatlari hamda elektron davlat xizmatlarining 
joriy etilishi aholi va biznes subyektlari uchun qo‘shimcha qulayliklar yaratadi.

to‘rtinchidan, kadrlar tayyorlash va inson kapitalini rivojlantirish xizmatlar sohasini modernizatsiya qilishda 
hal qiluvchi omil hisoblanadi. Ta’lim muassasalari orqali xizmatlar bozoriga mos malakali mutaxassislar 
tayyorlanmoqda.

Shunday qilib, Qashqadaryo viloyatida xizmatlar sohasini rivojlantirishni tartibga solish tizimi 
iqtisodiyotni diversifikatsiya qilish, aholi bandligini oshirish hamda hududning ijtimoiy-iqtisodiy barqarorligini 
mustahkamlashda muhim ahamiyat kasb etadi.

X U L O S A  V A  T A K L I F L A R
Qashqadaryo viloyatida xizmatlar sohasining rivojlanishini tartibga solish tizimi ko‘p darajali va kompleks 

xususiyatga ega bo‘lib, uni izchil takomillashtirish hududiy iqtisodiyotning barqaror o‘sishini ta’minlashda muhim 
ahamiyat kasb etadi.

Tadqiqot natijalari shuni ko‘rsatadiki, xizmatlar sohasini samarali tartibga solish quyidagi ustuvor 
yo‘nalishlarda amalga oshirilishi maqsadga muvofiq: hududiy va tarmoqlar kesimida differensial yondashuvni 

1	  Muallif ishlanmasi.

joriy etish, davlat va bozor mexanizmlarining o‘zaro uyg‘unligini ta’minlash, institutsional muhitni yanada 
mustahkamlash, raqamli va innovatsion xizmatlarni rivojlantirish hamda ijtimoiy yo‘naltirilgan tartibga solish 
choralarini kuchaytirish.

Mazkur yo‘nalishlar Qashqadaryo viloyatida xizmatlar sohasini rivojlantirish bo‘yicha strategik qarorlar 
qabul qilishda, hududiy dasturlarni ishlab chiqishda hamda ilmiy-amaliy tadqiqotlarni chuqurlashtirishda muhim 
nazariy-uslubiy asos bo‘lib xizmat qiladi.

